
ТАРИХТЫ ОҚЫТУДАҒЫ ЖАСТАРҒА ПАТРИОТТЫҚ
ТӘРБИЕ БЕРУ МӘНІ

Абпазов А.К.

Талай ғасырлар  бойы қазақ халқының аңсаған  асыл  мұратына
айналған  тәуелсіздікке қол  жеткізгенімізге биылғы  жылы 20   жыл  толып
отыр. Жиырма  жылда қазақ жерінің,қазақ  ұлтының рухы өрлеп, санасы,
дүниетанымы, кескін  келбеті де, сапасы  да, қуат  күші  де өркендеп,
өзгерді, қазақ  өсті. Осының бәрі  ең алдымен, тәуелсіздіктің арқасы.
Тәуелсіздік - мемлекеттіліктің жемісі. Тәуелсіздіктің қадір- қасиетін  дұрыс
бағалап, соны ұлт  мүддесінде  тұрақтандыру, нығайта  білудің нәтижесі.
Ата - бабаларымыз қанын  да,  жанын да  аямай қанша  арпалысса  да,  жете
алмай  кеткен қастерлі мақсатқа  біздің  ұрпақ XX ғасырдың аяғында  дау -
дамайсыз қол  жеткізді. Әлем  жұртшылығы халқымыздың дербес  елдігін
таныды, өркениетті  мемлекет құруға ұмтылған қадамымызды құптап,
қолдау  көрсетті. Ал сол Тәуелсіздік тұғырына жету жолында талай жыл
күреспен арпалысып келдік. Иә, дана халқымыз бірлік болмаса тірлік
болмайтындығын бекер айтпаған. Бірлік болмай, патшаның отарлық
саясатының  қыл бұрауы мойынға мықтап түскенде ғана, халық өзінің кешегі
азат өмірінің көзден ұшқанын аңғарады. Тек аңғарып қоймай, кешегі даланы
еркін жайлаған халық атқа қонды.Кенесарыдай батыр бабамыздың бар
мақсаты ─ елінің тәуелсіздігі еді. Сол тәуелсіздік жолында өз өмірін құрбан
етті. Сын сағатта өз мүддесінен ел мүддесін жоғары ұстады. Наурызбай,
Ағыбай, Басығара, Жоламан батырлар да Кенесары хан қозғалысын қолдап,
оны пір тұтты. Талай жылға созылған осы күрес  халықтың әлі де сойыл
ұстап, жауға аттанар ерлері барын танытты. Исатай мен Махамбетті де ереуіл
атқа ер салдырып, егеулі найза қолға алдырған, еңку-еңку жер шалдырған,
темір қазық жастанып, беркініп садақ асындырған, біртіндеп жауды
қашырған  да сол, ұлы жол, азаттық жолы еді ғой![1]. Тәуелсіздік үшін күрес
бір сәт те толастаған емес, ол теңіз толқыны сияқты қат- қабат жарға соғып
жатты. Кеңес тарихы болса олардың әрбір толқынын бір-бірінен айырып
алып, аймақтық оқиғалардың қатарына жатқызды. 1916 жылғы ұлт-азаттық
төңкерісі де осы тұрғыдан қаралып келеді. Ұлттың ұлт болып қалыптасуы
үшін отандық патриотизмнің тәрбиеде алатын орны ерекше.

Ата-бабаларымыздың алдында тәуелсіздік үшін күресу мақсаты тұрған
болса, біздің алдымызда тарих пәні арқылы оны нығайта түсу міндеті тұр.

